
Donostiak aterpe klimatikoen sarea handitu du, eta 93 espazio izango ditu berotik babesteko
Biztanle bakoitzeko aterpe klimatiko gehien dituen Estatuko hiria izaten jarraitzen du, Bartzelona, Bilbo edo Gasteizen aurretik. Aurten, berrikuntza gisa, ‘ibilbide berdeak’ identifikatu dira, itzalpeko hiri-joan-etorriak errazteko 
Urteko tenperaturik altuenen sasoia hasteko puntuan dagoenez, Donostiako Udalak gogorarazten du hiriak aterpe klimatikoen sare zabala duela. Zehazki, 93 espazio ditu (duela urtebete baino lau gehiago), hiriko auzo guztietan banatuta. Aurten, gainera, 60 ‘ibilbide berde’ identifikatu dira, itzalpeko hiri-joan-etorriak errazteko.
Iñigo García Ingurumeneko zinegotziak azaldu duenez, “hiri-eremuko espazioekin alderatuta, erosotasun termikoko baldintza hobeak dituzten espazioak dira aterpe klimatikoak, eta herritarrek espazio horietara jo dezakete berotik babesteko. Horiek guztiak, gainera, erabat doakoak dira”.
Donostia da oraindik ere biztanleko aterpe klimatiko gehien dituen Estatuko hiria: aterpe bat dauka gutxi gorabehera 2.000 biztanleko, Greenpeacek egindako “Ciudades al rojo vivo” (Hiriak gori-gorian) txostenak jasotakoaren ildoan; eta beraz, ratio horri esker, Bartzelona, Bilbo edo Gasteizen aurretik dago.
37 eraikinek eta 56 berdegunek osatzen dute egungo sarea: hiri osoan banatuta daude, bai eta mapa digital batean seinaleztatuta ere, horren bidez errazago aurkitzeko. Mapa hori GeoDonostia atarian eta udalaren webgunean (Ingurumena) dagoen bisore batean kontsulta daiteke:

https://www.donostia.eus/eu/geodonostia/mapen-katalogoa/bisorea
“Barruko babeslekuen artean, kultur etxeak, liburutegiak, museoak, kiroldegiak edo merkataritza-guneak daude; kanpokoak, berriz, itzal handiko parkeak, lorategiak eta hiri-pasealekuak dira”, adierazi du zinegotziak. Ildo horretan, jakinarazi du, duela gutxi, udal-sarean beste lau plaza publiko txertatu direla, konfort termikoko baldintza egokiak betetzen dituztela egiaztatu ondoren: Lourdes Iriondo, María Zambrano, Reno eta Zuhaizti plazak, hain zuzen.

Udalak sare hori handitzeko lanean jarraituko du, eta laster espazio berriak txertatzea aurreikusten du, hala nola Bretxako Arrandegi eraikina eta Koldo Mitxelena kulturunea, bertako birmoldaketa-prozesuak amaitu ondoren.
Ibilbide berdeak
Berrikuntza gisa, aurten 60 "ibilbide berdeko" sare bat ere identifikatu da, hiri barruko lekualdaketak itzalpean errazteko eta muturreko beroarekiko esposizioa murrizteko.

"Ibilbide berde" horiek aterpe klimatikoak elkarren artean lotzeko ere balio dute, bai eta muturreko tenperatura-baldintzetan hirian joan–etorriak egiteko bide erosoagoak hautatzeko ere. "Hiri-tarte horietan, zuhaitzek itzal naturaleko ibilbideak sortzen dituzte, eta tenperatura altuetan ibiltzeko baldintza erosoagoak. Pertsonak hirian zehar mugitu ahal izatea da asmoa, eguzkitan eta beroan egoteko aukera murriztuz, batez ere egunaren erdiko orduetan", adierazi du Garciak.

Gainera, proiektuak balioa ematen dio hiri-zuhaiztiak azpiegitura klimatiko gisa duen zereginari. Zuhaitzek, itzala emateaz gain, lagundu egiten dute

Hona hemen ibilbide horietako batzuk: Foruen Pasealekua edo Frantziako Pasabidea ibaiaren ondoan, Txaparrene Pasealekua Intxaurrondon eta Tolosa Etorbidea Antiguan eta Ibaetan.

Tenperaturak gora egitea
Klima-aldaketaren ondorioz tenperaturak gora egitea errealitate bat da. Zehazki, Igeldoko estazio meteorologikoaren (AEMET) datuek erakusten dute batez besteko tenperatura 1,4 ºC igo dela azken 42 urteetan (1983-2025). 
Tenperatura altuko gertakariek edo bero-boladek urtearen arabera aldakortasun handia erakusten badute ere, klima-aldaketaren proiekzioek adierazten dute bero-boladen maiztasuna, intentsitatea eta iraupena ere handitu egingo direla datozen urteetan. 
Izan ere, Klima Aldaketara Egokitzeko Hiriko Planean egindako diagnostikoaren arabera, urtean 2-4 bero-bolada gehiago aurreikusten dira mende-amaierarako, eta 5-15 gau gehiago urtean, 20 ºC-tik gorako gutxieneko tenperaturekin.  
Informazioa eta gomendioak 
Aurtengo udan, aurrekoetan bezala, osasun-gomendioei buruzko informazio-kartelak jarriko dira udal-eraikin batzuetan, eta aterpe klimatikoen sareari buruzko informazio-liburuxkak banatuko dira, gero eta pertsona gehiagok ezagutu dezaten eta hirian dauden baliabideak erabil ditzaten. 
Gainera, kartel espezifikoak jarriko dira herritarrek gehien erabiltzen dituzten eraikinetan, eta kartel horietan aterpe klimatikoek zer funtzio betetzen dituzten azalduko da. 


“Udan eta bero-boladei aurre egiteko, funtsezkoa da zaintza pertsonal eta kolektiboa muturreraino eramatea. Garrantzitsua da gure auzotarren ongizateari erreparatzea, bereziki zaurgarritasun handieneko pertsonen kasuan, eta ziurtatzea prebentzio-informazioa gure ingurune hurbileko pertsona guztiengana iristen dela”, gaineratu du Garcíak.
